
        
            
                
            
        

    
	М. ЗОЩЕНКО

	 

	МӨНГӨ

	 

	“УЛСЫН ХЭВЛЭЛИЙН ГАЗАР” 1987 онд эрхлэн хэвлүүлсэн “Михаил Зощенко: ТУУЖ, ӨГҮҮЛЛЭГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТУХАЙ

	Зөвлөлтийн уран үгийн мастер Михиал Михиалович Зощенко 1895 онд Петербургт төржээ. Их сургуулийн хуулийн ангийн оюутан байхдаа сайн дураараа цэрэгт явж, дэлхийн I дайнд оролцож яваад шархтан, цэргээс халагджээ. 1918 онд Улаан Армид сайн дураараа элсэн орж, дотоод, гадаадын түрэмгийлэгчдийг устгах тэмцэлд гар бие оролцож байв. 1922 оноос зохиол бичиж эхэлсэн нь олны таашаалд нийцэн, улмаар нэр хүндтэй зохиолч болжээ. Эл түүвэрт орсон шог өгүүллэгүүдийн ихэнх нь хувьсгал ялсны дараах шинэ нөхцөл байдалд таарч тохируулахыг эрмэлзэн аман дээрээ хувьсгалчирхавч, ачир дээрээ бахь байдаг, хуучнаараа л бодож сэтгэж, хувьсгал бол санаа зоволтгүй амьдралыг л бий болгохын тул ялсан юм шигээр ойлгож явдаг бэртэгчнүүдийг элэглэн шоолсон байдаг. Мөн зарим өгүүллэгийн баатрууд нь эд хөрөнгө, хөнгөн амьдралын төлөө юу ч хийхээс буцахгүй, байдгаараа зүтгэвч, тэр нь эцэстээ гунигтайгаар баларч байгааг нүдэнд харагдтал хошноор үзүүлж чаджээ.

	Баатруудынхаа тэнэг бүдүүлэг, хувиа хичээсэн байдлыг амьдралд, ердийн л нэг байгаагаар нь гаргаж чадсан нь зохиолчийн ажигч гярхай, чадал чансааг бэлхнээ илтгэж байна. Дөчөөд оны эхээр зарим бүтээлийг нь элдвээр буруутган шүүмжилж байсан ч, зохиолч шантралгүй бүтээлээ туурвисаар байсныг "Хоёр захидал", "Зөв тоглоом", "Стратегийн алдаа", "Халуун усны газар", "Тэнэг явдал" зэрэг өгүүллэгээс манай уншигчид олж үзэх болно. Зохиолчийн бүтээл, олон дахин хэвлэгдэж гадаадын олон хэлээр орчуулагджээ.

	
МӨНГӨ

	 

	1. Бид, мөнгөнд хандах хандлага өөрчлөгдсөн, гайхалтай үед амьдарч байна.

	Хүмүүс мөнгийг өөр нэг юмны төлөө бус, хөдөлмөрлөснийхөө төлөө авдаг тэр улсад бид амьдарч байна. Ийм учраас мөнгө гэдэг маань шударга, буянтай өөр утга зорилготой болжээ. Түүгээр нэр төр, алдар гавьяаг худалдаж авдаг хөг хэдийн өнгөрчээ.

	 

	2. Сайх сүр хүчин төгөлдөр эдээр хүн саяхны алдар цуут үеийг хүртэл хэрэгтэй бүхнээ амархаан худалдаж авагч байлаа. Дотно нөхөрлөл хүндэтгэл, ухаангүй шунал тачаал, ялгуум шударга үнэнч сэтгэл, санаанд багтамгүй ямба өргөмж, биеэ даасан байдал, алдар нэрийг ер нь энэ орчлонгийн сор болсон зүйлийг мөнгөөр худалдаж авдаг байлаа.

	Гэвч тэр нь зөвхөн худалдан авахаар зогсохгүй чухамхүү үлгэрийн гэлтэйгээр юмыг хувиргадаг чадалтай эд байв.

	Жишээлэхэд, энэ эдийн эзэн, үүдэн шүд нь онгорхой, ярдаг яндан, хараа муутай чавганц ч гайхалтай лусын дагина болж хувирна. Тэгээд эргэн тойронд нь хүний сор болсон эрчүүд түүний сүүмгэр харцыг, ивээлийг нь горьдон горьдон өвчтэй хүн шиг эргэлдэхийг нь яана.

	 

	3. Тултираа хэлээ арай ядан хөдөлгөгч хагас ухаантай эргүү ч юм уу, эсвэл усан тэнэг амьтан орчлонгийн цэцэн мэргэн үгсийг цаг үргэлж урсгагч билиг танхай нэгэн болж ирнэ.

	Өөдгүй санаатай, нохой толгойлсон луйварчин, өөр нөхцөл байдалд бол жигшүүр төрүүлэм залийн хөрөнгө, хайр хүндэтгэл хүлээн, гарыг нь атгаад авах хүсэл төрүүлнэ. Дэлдийсэн чихтэй, хамар нь цаашаа орчихсон, өрөөсөн хөлгүй эрэмдэг амьтан сахиулсан тэнгэрийн царай зүстэй зэгсэн нүдэнд дулаахан залуу болж хувирах нь цөөнгүй. Сайх эдийн эзэн, хэн болж хувирдаг байсныг хэлэхэд ийм байна.

	Халаг хоохой, бидний цагаан лав лугаа адил зөөлөн хоосон санаархалд дэндүү нөлөө үзүүлсэн үлгэр домогт л байж таарам хачин гайхамшиг чадалтай сайх ид шидтэй эдийг манайд хүндхэн шиг шархтуулчихжээ. Тэгээд ингэлээ гээд юу болж таарах нь одоохондоо бидэнд бүрэн гүйцэд мэдэгдээгүй л байна. Гэхдээ л бид сайнаас өөр ямар ч муу юм болохгүй гэж бодож байна. Хувь тавилан бидний гаслантай амьдралыг гийгүүлэн, магнай тэнийлгэхийг хэн байг гэх вэ.

	 

	4. Хэрэв ингээд оюун ухаантай амьтан өөр нэг соёлтой гарагаас, Улаан нүдэн ч юм уу, Бархасбадиас манай даруухан дэлхийгээр ороод гарлаа гэж бодъё л доо. Манай орчлонгийн явдалд дасаагүй сайх амьтан манай амьдралын явцыг хачин их гайхах болно.

	Энэхүү ухаантай амьтан хамгийн эхлээд, хэдийгээр өргөн их тал, хөндийтэй ч гэлээ чухамхүү манайд уначхаасай гэж бодъё л доо. Тэгвэл тэгтлээ их гайхахгүй биз ээ.

	Харин хэрэв тэр маань туршлагагүйгээс, эсвэл хэрэгт дурласнаас ч юм уу, эсвэл эндүүрч алдсанаасаа болоод дүрсгүйтэх гэсэндээ, холхи алсын, хатуу чанга зовлонд гандсан сэтгэлээ нээж амарна гэж санаад эхлээд европын нэгэн орноор ороод гарвал, тийм юманд дасаагүй тэр бээр анхныхаа хоромд л туйлын ихээр гайхаж таарна.

	 

	5. Ингээд нөгөө амьтан маань доош бууж, эсвэл дэлхийнхний ойлголтод илүү ихээр дөхүүлбэл нисдэг оньсон хөдөлгүүртэйгээ хамт хаа нэгтээ гял цал буусан үймээн шуугиантай тансаг дэгжин том хотын ойролцоо ойчлоо гэж бодъё. Гэрэл чийдэн гялтганаад л зарлал чимэглэлийн гэрлийн туяа нүдийг нь гялбуулна. Үүлэн дунд бүхний гайхлыг төрүүлэм шампань дарстай гэрлэн лонх гялбалзана. Бөглөө нь зориудаар мулт үсрэхэд гэрлэн хөөс цацарна. Доор хөгжим хангинана. Галт тэрэг түржигнэнэ. Тэнд хөлөө тастуулсан нэг хүн, намайг уучлаарай, муухай орилно. Цус урсана. Ганган авгайчуул пиг дүүрэн чихсэн хөнгөн тэрэг давхина. Тийнхүү хөхрөлдөн, шог үг хаялцан хаашаа ч юм бүү мэд, нэг тийшээ, дуурийн театр ч юм уу, эсвэл уушны газар цэнгэлдэхээр явж байгаа нь энэ. Цагдаа золбоотойгоор тэдэнд ёсолж байна... Хаа нэгтээ ялдамхнаар дуулна... Хаа нэгтээ буудах сонсогдоно... Хаа нэгтээ уйлж уухилж, бүжиг эргэнэ.

	 

	6. Нэг үгээр хэлэхэд нижигнээн, тачигнаан, гялав цалав хийсэн байдал манай ирсэн зочныг цочирдуулан гайхуулах боловч, тэр бээр урьд өмнө үзээгүй сайх үзвэрийг харахаар аймшиггүйгээр урагшилна.

	Бөөн хүн зон дотор хутгалдангаа, хачин амьтан маань майга хөллөн гол гудамжаар явлаа гэж бодъё.

	Амаа ангайн нүд нь ийшээ ч нэг, тийшээ ч нэг эргэлдэн, зүрхэн дэх... хэрэв тиймэрхүү юм байдаг бол тодорхойгүй түгшүүр нь тэнэгээсээ болоод дассан газраа орхисон харамслаар солигдоно. Хай бүү мэд, одоо болох зүйл хэрэгтэй болж мэдэх ч юм бил үү. Тэгтэл гэнэт нэгэн гял цал болсон тэрэг орцын үүдэнд ирж зогсохыг хардаг юм байна.

	 

	7. Гурван хаалгач ухасхийн гүйлдэж, жигтэйхэн хүндэтгэлтэйгээр хаалга онгойлгоно. Үгэнд дурласан хүмүүс, тэндээс хэн гарч ирэхийг амьсгаа даран харна. Тэгтэл ч тэрэгнээс эрэгтэйчүүдийн дэврүүн хоосон санаанд л зөвхөн ургуулан бодож болмоор хачин дур булаам гуа үзэсгэлэнтэй, хүүхэлдэй шиг хөөрхөн хатагтай тонгойсхийн годхийж гарч ирнэ. Нэг гартаа чичрэн дагжсан тас хар фокстерьер хэмээх өөдөсхөн хав, нөгөөдөө тоор, хан боргоцой, лийр зэрэг элдэв жимстэй цаасан уут барьжээ. Тэрэгнээс үсрэн буухдаа, бүр арчаагүй байдалтай «Ээ чааваас, уналаа!» ч гэх юм уу, эсвэл «Өө Алексис, чи ингэхэд ер нь хаа байна аа!?» гэж дуу алдана.

	Тэгтэл ч араас нь аахилж уухилан, шүлсээ хаялан, байн байн нусаа татсан нөгөө Алексис нь догонцон байж гарч ирлээ. Ёстой л нэг бүдүүн малаас ялгаа нь үгүй, мурийсан хамартай, нэг шанаа нь байхгүй, нүднээс нь идээ гоожсон ийм нэгэн байх юм. Гэхдээ дэгжин хээнцэр хувцас хунартай боловч тэр нь ямар ч нэмэр болохгүй нь харваас илт харин ч муухайг нь улам содон харагдуулах ажээ.

	 

	8. Тэглээ ч гэсэн бүх хүн түүнд нахилзан бөхөлзөн, цөм түүнийг бахдан ширтэнэ. Бахархан хүндэлснээ илэрхийлэн шивнэлдэнэ. Хаалгач сэтгэл догдолсондоо дагжин байж, 

	— Пээ, манайд ирж гийгүүлсэн нь ямар их аз вэ гэж хэлнэ.

	Харин хорлонтой үйлдээ арга тасарсан нь харваас илт нөгөө доголон амьтан амаа гараараа тагласан ч үгүй хээвнэг дарвайтал эвшээлгэн, чухамдаа гэвэл авааль эхнэр нь болж таарах, үзэсгэлэнтэй хатагтайг дуртай дургүй харсан болоод догонцон майжганав.

	— Пардон1. Энэ хэн бэ? Танай ямар нэг цуутай эрдэмтэн үү, эсвэл улс төрийн зүтгэлтэн, эсвэл тухайн үеийн том сурган хүмүүжүүлэгч үү? гэж манай ухаант амьтан хаалгачаас ширвээтэн асуув.

	— Сурган хүмүүжүүлэгч ий? гэж хаалгач зэвүүцэн дуугарснаа, — Сурган хүмүүжүүлэгч байсан бол, уучлаарай, ямар ч хөл хөөрцөг болохгүй. Манай багш нарыг бол тоох ч үгүй, харин энэ хүн бол саятан байгаа юм гэлээ.

	 

	9. Энэ юу гэсэн үг болохыг арайхийн ойлгонгоо ухаант амьтан маань, ийнхүү асар хүндэтгэл үзүүлээд байгаа мөнөөхөн доголон эр, аавынхаа үлдээсэн мөнгөөр худалдаж авсан авто тэрэгний дугуйгаа зэгсэн ашигтайгаар наймаалдгаараа л гайхагдсаныг мэдэж авна. Энэ нь чухам юу гэсэн үг болохыг ойлгохгүй, билиг танхай тархиа зовоохыг ч хүсэлгүй, ухаант амьтан маань уурласандаа хүмүүс нь ийм хачин ойлгомжгүй шинж чанарыг хүндэтгэж байдаг дэлхийг орхин явахаар шийднэ. Ингээд манайд ирсэн ухаант амьтан нисдэг оньсон хөдөлгүүр лүгээ очихоор яаран адгана. Замдаа хачин хачин юм үзнэ. Үнэт арьсаар доторлосон урт дээлтэй ганган дэгжин нүүрэмгий хүмүүсийг харна. Гараа тоссон нялх хүүхэд дайралдана. Тарга мяраанаасаа болоод хацар нь унжсан увайгүй жаалыг эх нь хөтлөн явж байсхийгээд л амталсан боорцог ч юм уу, зөөлөн чихэр ам руу нь хийж байгааг харна. Өөр ертөнцийн харцанд нь дасал болсон зургийг ч харах биз. Явган замаар яаравчлан гүйж, хөөрхөн царайндаа дулдуйдан хэдэн юм олоод авах горьдлоготойгоор эр хүнийг хоргоох залуухан үзэсгэлэнтэй бүсгүйг харна.

	 

	10. Энэ бүгдийг хараад нөгөө амьтан маань оньсон хөдөлгүүртээ суугаад, толгой хандсан зүгтээ нисэх минь хэмээн яаравчилна даа. Тэгээд гэнэт нэг гар, үнэндээ гэхэд, байхгүй халаас руу нь тэмтчихийг мэдэрнэ. Гарагийнхаа заншлаар мөнгөө цээжиндээ авч явдаг байж болно шүү дээ. Сүүлчийн мөнгөө дэлсүүлчихгүйн тулд тэр хавиа гараараа дараад нөгөө амьтан маань хөдөлгүүртээ сууж, товчлуур дарж, гялалзан гялбалзах эрхсийн зүг хурдлангаа, тэр гэхийн тэмдэггүй хэлээрээ, 

	— Та нар чинь ёстой нүдэнд үзэгдэхгүй, чихэнд сонсогдохгүй газар баймаар улс юм. Тэгээд өөрсдийгөө гараг гээд байгаа шүү гэж үглэнэ.

	Сайн яваарай, баяртай... Уулзталаа баяртай... Байн байн нисэн ирж байгаарай. Яваандаа юм өөрчлөгдөхийг хэн байг гэх вэ. Өөрийнхөндөө мэнд хүргээрэй. Захиа бичиж байгаарай. Манайхаар ор л доо. Манайд амьдралын урсгал шал өөр байдаг шүү.

	 

	11. Тийм ээ, үнэн хэрэг дээрээ манай амьдрал ондоо. Манайд мөнгө бий нь бий. Түүгээр манайд олон юм авч болох боловч, хүмүүст ондоо маягаар хуваарилагддаг юм. Яагаад ч юм их мөнгөтэй болсон хүнийг хүндлэх гэж манайд байхгүй дээ. Гол төлөв тиймэрхүү хүмүүсийг өөр шинж чанараар нь хүндэлдэг юм. Шинэ амьдрал, шинэ харилцаа түүхийн шинэ хуудас гэсэн үг. Хэрэв ийм л юм бол, нэгэнт одоо байхгүй болохоор хуучин юу байсныг, нэгэнт өнөө үед байлгахыг хүсэхгүй болохоор өнгөрсөн үед юу гэгч болж байсныг харах нь хүн бүрд сонирхолтой, зайлшгүй ашигтай бус уу.

	За ингээд би хуруугаа шүлсдэж байгаад хайхрамжгүй түүхийн шарласан хуудсыг эргүүлье.

	Ингээд бид тэр дорхноо л түүх гэдэг маань мөнгөний тухай мөн ч олон гайхалтай учралыг мэддэг болохыг үзнэ. Гэхдээ тэр бүгдийг уншингаа, бид түүх яагаад үүний тухай шударгаар өгүүлэх хэрэгтэй байв гэдгийг огт ойлгож чадахгүй. Харин ч зарим явдал нь биднийхээр бол зэгсэн инээд хүрмээр учир шоолохоос өөр аргагүй. Гэвч нулимс гоожуулам өгүүлэл ч байна. 

	Үгүй дээ, та яаж байна, танд бүх түүхийг ярих гээгүй байна. Бидэнд илүү инээдтэй, илүү гоц өвөрмөц санагдсанаас нь өгүүлье л дээ.

	 

	12. За тэгэхээр жишээлбэл, мөнгөний хүчний тухай өгүүллэгийг, нэгэн удаа хааны ширээг олны өмнө яаж үнэ хаялцуулан худалдсан тухай өгүүллэгийг сонсох ажаамуу. Тэгэхдээ бас мэдээж, ширээг өөрийг нь ч бус, тавилга ч бус харин хаан төрийг тэр чигээр нь худалдсан хэрэг. Ингээд, санаа байгаа баян этгээд болгон, хаан төр барих дуртай хүн бүр хээвнэг хаан болж болох ажээ. Бүгдийг гайхуулан байж, өөрийн язгуур гаралгүй овог угсааг бий болгоно гэсэн үг л дээ. Тэгэхдээ энэ нь ямар нэг хялгана шивээ, ой мод, хэрэм зурам байдаг ядарсан улсад биш, харин цаашаа ч үгүй, наашаа ч үгүй яг сүр хүчин төгөлдөр Ромд болжээ.

	Тэгэхдээ бас, чухам тэр үед хаан ширээ, хааны угсаа нь ер бусаар хүндлэгддэг, бурхан тэнгэрийнх хэмээн түмэн онд нандигнан дээдэлсэн зүйл байсан учраас улам л гайхал төрүүлэх хэрэг байлаа. Ямар ч байсан энэ тухай ойлголт, уучлаарай, манай үеийнхээс нэлээд ондоо байсан аж. Гэвч тэгэх тусмаа л мөнгө явж явж энэ бүгдийн дээр гарчээ. Хэнэггүй түүх, манай тооллын 193 онд протерианчууд2 мөнгөөр гачигдан Ромд эзэн хааны ширээг үнэ дуудуулан худалдсаныг өгүүлж байна. Эзэн хаан болохыг хүссэн хүн санаж байснаас олон гарчээ.

	 

	13. Хаан ширээ горилогчдын эхнэрүүд яаж унтууцаж байсныг бид төсөөлж л байна. Ямар их замбараагүй орилоон чарлаан, тэр бүү хэл, уучлаарай, зодоон нүдээн, тулалдаан болж байсан бол оо. Шалихгүй өчүүхэн амьтан байснаа гэнэтхэн хатан хаан болно гэдэг зэгсэн хорхой хүргэм зүйл байлгүй яах вэ. Гэхдээ хоёр хүн удаж түдэлгүй бусдыг ардаа орхижээ. Нэг нь хотын дарга Сульпициан гэдэг баян хүн, хаан ширээний төлөө найман сая орчим рубль өгнө гэжээ. Гэтэл нөгөө горилогч сенатын3 гишүүн, бодвоос байдгаараа догдолсон эхнэр нь хажууд нь зогсож байсан байж таарах, маанагдуухан, ахимаг насны Дидий Юлиан түг түг цохилох зүрхээ гараараа даран байж сөөнгө хоолойгоор цэрэг болгонд яг зургаан мянга хоёр зуун тавин динари өгнө гэсэн нь бүгд нийлээд арван гурван сая рубль болж байлаа. Энэхүү мөнгөний тоо хурсан олны урам зоригийг айхавтар ихээр хөгжөөн, сенатын гишүүн Дидий Юлиан, сэтгэл хөдлөн догдолсноосоо, үлбэгэр сулаасаа болон гуйвганан байж дур булаасан хаан суудлыг авчээ.

	— Чи ч ёстой мангуу амьтан юм! Арван гурван саяыг шиднэ гэдэг! Цаадуул чинь есөн саяар л бидэнд өгчих байсан юм... гэж эзэн хаанд эхнэр нь хэлсэн байж таарна.

	— Болиоч дээ, авгай минь, би яаж мэдэх билээ. Хэрэв өөр хүн өрсчихсөн бол чи намайг цааш нь харуулчихна шүү дээ.

	 

	14. Юу ч гэсэн эхнэр нь түүнийг тонилгосонгүй. Харин сайх хаан ширээнд дурлагч маань яаж ийгээд жаран зургаан хоног төр барьж байтал гэнэтхэн ханат гэрт байх хугацаа нь дуусжээ. Нөгөө преторианчууд нь түүнийг чинжаалаар бүлэн цааш нь харуулчихсан юм санж.

	— Өөдгүй шаарнууд! Та нар чинь юу хийж байна даа, би та нарт бүрэн гүйцэд төлсөн биш үү? гэж хөөрхий эзэн хаан орилсон байхаас зайлахгүй.

	Юу боловч зоригт дайчид иймэрхүү наймаандаа бас нэг маанаг баяныг татан оруулах гэж аргагүй итгэсэндээ гавиагүй эзэн хаантныг бүлэн алж, гэм хоргүй үйлээ үзсэн сүнс нь тэнгэрт яаравчлан хүрч, эзэн тэнгэрт хүмүүсийн бузар булайг, зэвүү хүрмээр журамгүй явдлыг гашуунаар гомдоллосон буй заа. Ер нь ингэхэд тэнэг амьтан зарим талаар өөрөө буруутай, эзэн хааны ширээнд санаархах хэрэг юу байх билээ.

	Гэвч ерөнхийдөө хаан ширээ гэдэг маань гайхалтай юм биш.

	 

	15. Шашин сүм хийд, нүглийг арилган гэтэлгэсэн зөвшөөрлийн бичиг зарж эхэлсэн нь гайхалтай юм. Үүнийгээ тэд индульгенц4 хэмээн булзааруулан нэрлэжээ. Үнэнийг хэлэхэд, энэ бүхэн яаж үүссэнийг мэдэхгүй л дээ. Ядуурч хоосорсон сүмийнхний хуралдаан дээр хэн нэг нь бүгтэртлээ инээж байгаад энэхүү зоримог санааг гаргасан бололтой. Ямар нэг мяндагтан илтгэгч, сүмийн мөнгөн санхүүгийн өрөвдмөөр байдлыг хачир оруулан дүрсэлсэн байж таарна. Хэн нэг нь бас сүмд орж ирэгсдээр мөнгө төлүүлэхийг зүрхгүйгээр санал болгожээ. Шагнагар хамартай нэгэн хар лам гуншаа дуугаар, 

	— Ороход нь мөнгө төлүүлнэ ээ гэдэг чинь, цаадуул чинь орохоо байчихна гэсэн үг шүү, та минь. Харин... сахиус маягийн тийм нэг хямдхан, амархан шиг зүйлийг л тэднийг ороход зарж болох юм. Тэднийг нэг хуурчих л юм... гэхэд нэгэн нь, 

	— Хямдхан гэдэг чинь бас л мөнгөө гаргаж таарна. Харин, ерөөл хэлж адисалсан хүн болгоноосоо мөнгө авч болох юм биш үү? Эсвэл хоншоорыг нь усаар шүршчихээд “мөнгө төл” гэж болно хэмээн хашхирлаа.

	Тэгтэл чинь нөгөө шантгар хамартай хар лам инээсэндээ болоод элэг нь татчих дөхөн хахаж цацангаа, 

	— Харин ингэхэд ах дүү нар минь, нүглийг мөнгөөр арилгаж өршөөж болох юм биш үү? Хэнд ямар нүгэл байна, зоосоо төлөг... Тэгээд баримтаа ч гартаа аваг... Ээ, тэнгэр хараг... гэж хэлжээ.

	Тэгтэл ч шуугилдан дүнгэнэлдэж инээд ханиад болсон нь гарцаагүй. Хатангир хуурамч сүсэгтэн тэнгэр өөд гараа өргөөд, 

	— Харин тэр тэнгэрт залран байгаа бурхан яах бол? гэж хэлэхэд шантгар хамарт, 

	— Харин бид чинь түүний төлөө л хичээж байгаа юм биш үү... Ах дүү нар минь би, цаадуулыг чинь мөнгө авчрахгүй бол яана гэдэг өөр юмнаас л айж байна... Ард олон ч ёстой өөдгүй амьтад болцгоосон гэлээ.

	Гэвч тэр доороо санал хураагаад, туршиж үзэхээр шийдэв. Хэрэг явдал эргэлзэж байсныг бодвол сайнаар эргэжээ. Ингээд л сүм хийд энэхүү унацтай наймаагаар олон жилийн турш шаргуу хөөцөлдсөн юм. Дуртай нүглээ таарсан таарсан хөлсөөр золиод цагаатгачхаж болно.

	 

	17. Христийн тэнгэрлэг амбан, хутагт хамба X. Лев гэгч (1514 он) мөнгөөр хачин их гачигдаж, өөрийнх нь үе дээр унтарсан сайх наймааг сэргээх гэсэндээ сүм хийдийн нандин жаяг, нүгэлгүй ариунд итгэдэг чадал чинээтэй харийн хүмүүсийн халаасыг гөвнө гэж итгээд хилийн чанадад тусгайлан элч илгээхээр шийджээ. Тецель гэлэн гэгч сайх хүн германы нутгаар хөндлөн гулдгүй хэрж, нүглийг арилгасан зөвшөөрлийн бичгээ гүйлгээтэйхэн шиг зарж гарчээ. Хоёр хайрцаг авч, мориор аялсан гэнэ. Нэг хайрцагт нь өнгөрсөн, одоо, тэр бүү хэл ирээдүйн нүглийг арилгасан хутагт хамбын жуух бичиг, шошго явна. Нөгөө хайрцагт нь ламтан наймаалсан таваарын мөнгийг чихжээ.

	Энэхүү гөнтэй гайхлын тухай, германы нэг морьт баатар сайх ламтантай ойд яаж уулзсан талаар инээд хүрмээр наргиантай яриаг хүүрнэж байна. Тэрхүү морьт баатар, ламтнаас хийхээр завдан буй нүглээ өршөөсөн бичиг худалдаад авчхаж. Тэгснийхээ дараа ламыг нүдэж байгаад мөнгөтэй хайрцгийг нь аваад арилаад өгчээ.

	 

	18. Ер нь ч тэгээд шашны хувьд энэ бол тэгтлээ хачирхалтай зүйл биш. Мөнгөний талаар шашин ямагт хэтэрхий ховдог хомхойгоороо ялгаран байдаг юм. Тэгээд ч хамгийн их мөнгө сүм хийдийн доор, зооринд нь хуримтлагдан байсныг хэлэх юун.

	Өнгөрсөн үеийн лам нар өнөөгийн зүрхгүй лам хуврагуудаас мэдээж нэлээд ялгаатай байсныг хэлэх хэрэгтэй. Тэд бол сайтар идэж уухыг дурладаг, ганирсан сайн эрчүүд байлаа. Тэднээс олон хүн илд, гар буугаар зэвсэглэн давируул гялалзуулж, олон хүн хүлэг морин дээр хөндөлсөн, тулаанд орж, улс төрийн явдлаар даамалддаг байлаа. Амьдралд дуртайдаа амьдаас нь ч, амьсгаа хурааснаас нь ч мөнгийг нь хамчихдаг байжээ.

	Тэгээд ч шашинтай хамсаатай бүх юм бол тэгтлээ гайхаж хачирхаад байх юм биш.

	Харин, ордны нэртэй зүтгэлтэн, сайн эр, өндөр, төрөлт ноён Меньшиков гуай мөнгөнөөс болж яаж баларсныг уншвал маш их сонирхолтой. Тийм хашир чоно, дөрвөн эзэн хааны нүүр үзсэн, олон ч удаа хээл хахууль авсан, хулгай хийсэн хэрэгт орооцолдож, хоёр ч удаа эрүү шүүлт, цовдлуулахаас арайхийн мултарсан, цагтаа хал үзэж халуун чулуу долоосон гэж хэлж болмоор туршлагатай хар санаатан, хааны шадар хүн, огтын ялимгүй юмнаас болж баларсан нь ёстой хачин жигтэй хэрэг байв.

	Түүний баларсан шалтаг нь том бус, бүр зэгсэн балай мөнгөний явдал болжээ.

	 

	19. Тэр үед эзэн хаан II Петр арван хоёр настай байсныг дурдах хэрэгтэй. Түүний нэр өдрийн баяраар Петрбургийн худалдаачид хаандаа долигонох гэсэндээ түүнд хэдэн зуун алтан зоос бэлэглэжээ. Харин нөгөө мөнгийг нь зарц цар дээр тавиад явж байтал өндөр төрөлт ноён Меньшиков түүнтэй дайралдан гайгаа чирч, болгоомж алджээ.

	— Тэнэг минь, юугаа авч яваа юм? гэж Меньшиков асуусан нь лавтай.

	— Юу юугаа гэж, мөнгө л байна.

	— Юун мөнгө?! За аль вэ, наадахаа нааш нь гээд авчихжээ.

	— Эзэн дээдэс дэндүү жаахан байна. Мөнгө гэж юу болохыг одоохондоо ойлгохгүй хэмээн Меньшиков тодорхойгүй юм нэмж хэлсэн байна.

	Гэтэл балчир эзэн хаан мөнгө гэж юу болохыг туйлын сайн ойлгодог байсан бололтой. Меньшиковыг мөнгө авчихсаныг мэдмэгцээ жаал хүү, ёстой нэг бууж гарчээ хэмээн түүх өгүүлж байна.

	— Би чамд эзэн хаан гэдгээ үзүүлэмз! хэмээн уур нь хүрч уушги нь сагсайсан жаал хүү орилжээ.

	 

	20. Тэмдэглэж авбал зохилтой сайх түүхэн явдал бидэнд дурайн харагдаж байна л даа.

	— За хө... Чи яахаараа, тэр миний мөнгийг булааж авдаг билээ? Ямар зальтай амьтан бэ! гэж жаал хүү Меньшиковтой уулзаад хэлжээ.

	— Яа-мар мөнгө, эрхэм дээдэс ээ? Та юу ярьж байна?.. Өршөөж хайрла... нүдэндээ ч хараагүй юм байна...

	— За... ямар гэнэ ий! Өөрөө авчихсан байж, харин одоо болохоор «ямар»... гэж байдаг. Надад авчирсан болохоос, чамд авчраагүй юм шүү...

	— Өө, тэр худалдаачдын танд авчирсан мөнгө үү, эрхэм дээдэс минь?

	— Тийм ээ... Би эзэн хаан болохоос, чи биш... Худалдаачид надад авчирсан юм...

	— Өө, тийм ээ тийм... санаж байна, эрхэм дээдэс минь... Би тэр мөнгийг, ингэсэн юм л даа... тэр юуг... өөртөө... аваачиж өгөхийг... юу л даа... тушаасан юм. Таныг том болтол, яах вэ надад байж л байг гэж бодсон юм.

	— Мөнгийг минь эгүүлж аль гэж жаал хүү бархирснаа, — Би ээжид хэлнэ дээ. Би чамд хаан гэдгээ үзүүлээд өгөмз! гэжээ.

	Айж мэгдсэн Меньшиков мөнгийг нь эргүүлж өгөхөөр гэр лүүгээ харайлгажээ. 

	«Хараач, хөөе ийм жаахан амьтан байж, хэдийн сайн ойлгосон байна шүү. Надаас дордох юм даанч алга. Үнэхээр мөнгийг нь энэ луйварчинд өгөх хэрэгтэй юм байна, гай болж мэднэ» гэж Меньшиков бодож явлаа.

	 

	21. Тэгтэл тэр оройдоо Меньшиковыг ордонд хүрч ирэхэд нь хүлээж авсангүй. Харин хэд хоногийн дараа түүнийг баривчлан, алс холын бөглүү тосгонд насаар нь суулгахаар цөлжээ. Ингэж баларсны учир шалтгаан мэдээжээр илүү ээдрээтэй юм байгаа л даа. Энд хааны ордныхны харгалдаан, тэмцэл байсан ч гэлээ, балрахын шалтаг нь чухамхүү сайх мөнгөний явдал болжээ.

	Өөрийг нь ордонд хүлээж авахгүй гэхээр Меньшиков айхдаа зүрх нь хагарчих дөхсөн хэмээн түүх өгүүлж байна. Эзэн хаанд бичсэн захиа нь манай үеийг хүртэл хадгалагдсаар ирсэн аж. Энэхүү захианд тэр бээр чухамхүү үнэнээсээ шалдаа бууж, өршөөл гуйгаад, «авсан мөнгөн дээрээ нэмж, буцааж өгье» гэжээ. Гэвч ордон тэр мөнгийг нь Меньшиков ноёны багцаалж байснаас хамаагүй их нэмэгдэлтэйгээр эргүүлж авсан гэдэг.

	Меньшиковоос бүхий л одон, шагнал, албан тушаал, эзэмшил газрынх нь эрхийг хасжээ. Хэдэн зуун пүү алт болон ойролцоогоор арван дөрвөн саяын мөнгө, хэмжээгүй их хөрөнгийг түүнээс хураан авсан байна. Өндөр дээд төрөлт ноёнтон хаадын дэргэд дөчин жил болохдоо ангайж суусангүй, хэмжээлэхийн аргагүй их хөрөнгийг тонон хураасан байжээ.

	Нүгэл нүдээ олдог гэгч л болжээ.

	 

	22. Гэвч энэ бүхэн хаан ширээ, шашин, улс төрийн уналт гэдэг маань бидний ярих гэж байгаа юмнаас илүү гайхалтай юм биш ээ.

	Хууль гуай өөрөө мөнгөнд ямаршуухан хүндэтгэлтэй хандаж байсныг бид өгүүлэх гэсэн юм.

	Түүхэнд үүнээс илүү хачирхалтай зүйл үгүй ажээ.

	Түүхэнд өгүүлсний дагуу ямаршуухан юм байсныг үзье.

	Тэнд эрүүгийн хэргийн нөгөө шийтгэл гэж бараг байсангүй. Тэгээд алж хороох ч юм уу, тэр маягийн юм хийж болдог байж. Шийтгэлийн оронд хэрэгтэн мөнгө торгууль төлнө. Ингэсний дараа гарыг нь атгаад тавьж явуулдаг байж. Тэр бүү хэл, байн байн ирж байхыг гуйдаг ч байсан биз гэхэд үгүй гэх газаргүй.

	Ерөнхийдөө, энэ талаар тэд их найрсаг байжээ. Амьдрахад хөнгөн байлаа. Мөнгө л байвал юу дуртайгаа хийж болно.

	Тэгээд бас иймэрхүү энэрэнгүй ёс журам зөвхөн Орост ч бус бүх орчлонд байсан аж. Тэгээд энэ нь зуу зуунд үргэлжлэн иржээ.

	Зөвхөн Орост л энэ талаар хэтэрхий хичээж, сав л хийвэл хэрэглэдэг байжээ. Тэнд бүр гэм биш зан болж. Тэр бүү хэл, хэдийг юуны төлөө төлөхийг тодорхойлон заасан тусгай хууль ч гаргажээ.

	Тэдний эрүүгийн хууль гэгч нь зоогийн газрын цэсээс ялгаагүй юм байдаг байв. Ямар ч гэмт хэрэгт тохирсон үнийг заасан байжээ. Заасан үнийн дагуу, дуртай хүн түрийвчнийхээ хэрд тохируулан дуртай хэргээ шилэн авч болох ажээ.

	Гэвч тоглоом наадмаа больж, хуульд юу гэж заасныг буурьтайхан уншицгаая.

	 

	23. За ингээд «Оросын Үнэнээс»5 хуулбарлан түүсэн хэсгийг унш даа.

	«Хэрэв өргөөнд (өөрөөр хэлбэл шүүхэд гэсэн үг) хүн цусаа гоожуулаад ч юм уу, хөх няц болсон ирвэл, гэрчийн этгээдийг эрэх хэрэггүй, харин гомдоогч нь гурван гривны6 продаж7 төлөг». 

	Гривна нь манай гривенниктэй8 тэнцэхгүй агаад энэхүү намалдаг нээх нь гучин мөнгөөр үнэлэгдээгүй аж, түүнээс биш цөмөөрөө л монцойж хавдсан хамартай явах байсан биз гэдгийг тэмдэглэе. Гривна гэдэг нь фунтын9 гуравны нэг орчим хэсэгхэн цалин цагаан мөнгийг хэлнэ. 

	«Хэрэв хүнийг шийдэм юм уу, аягаар, эсвэл урмаар, эс бөгөөс илдийн мөрөөр цохивол арван хоёр гривны продаж төлж, харин цаадах нь тэсэлгүй сэлмээр бүлсэн байвал түүнд буруу байхгүй».

	Хэдийгээр зодуулж цохиулаагүй ч гэсэн торгуул дахиад л ноёнд ашигтайгаар шийдэгджээ.

	Гэлээ гэхдээ хохирогч нь ямар нэг юм олж болдог байжээ.

	«Хэрэв хүний гарыг шархтуулаад тэр нь хатах ч юм уу, тасарч ойчвол эсвэл хөл, нүд хамрыг нь огтолж шархтуулбал хорин гривнын вира төлж, хохирогчид арван гривна төлнө».

	Энэ аар саархан зүйл дээр ч ноён хохирогчоос хоёр дахин илүүг авч байгаа нь шударга гэж хэлэх боломжгүй.

	Гэвч ноён илэрхий хохирол хүлээдэг хэрэг ч байдаг байлаа.

	«Хүний хурууг тасалбал, гурван гривнын продаж, хохирогчид арван гривна төлнө».

	Хохирогч нэг хуруу юм уу, бүхэл гараа алдаад адилхан арван гривна авч байхад, ноён, хуруунд яагаад ч юм долоо дахин алдаж байсан нь сонин юм.

	 

	24. Гэхдээ, энэхүү сэтгэлзүйн нарийн ширийний учрыг олох гээд яах вэ. Хөгшчүүл маань юу хийж байгаагаа сайн мэдэж байсан байлгүй дээ. Гэвч хачирхалтай нь, амь бусниулсны төлөө төлбөр нь дүндээ, зодоон нүдээн хэл амаар доромжилсны төлбөрөөс бараг давж байсангүй. Нөгөө «Оросын үнэн» гэдгээс «Новгородын он дарааллын бичигт» тэмдэглэж авсныг сийрүүлье л дээ.

	«Хэрэв Новгородод герман худалдаачдын аминд хүрэх юм бол толгойд нь арван гривна».

	Харийн мэргэжилтний амийг ийм доромж доогуур үнэлж байснаа, сүүлдээ үнэндээ дөчин гривна хүрсэн агаад жуулчны амийг хороох нь хүн болгоны бэнчин хүрдэг хялбар эд биш болсон бололтой ямар ч байсан тэр үнэ нь өөрийн хүний намалдгийг аягаар ч юм уу, урмаар дэлссэнээс ялимгүй илүү байжээ.

	«Хэрэв ноёны агтач, тогооч эсвэл хөтчийн аминд хүрсэн байвал дөчин гривна төлнө».

	«Хэрэв ноёны шүүлэнгийн (даамал, бойдаа) аминд хүрвэл арван хоёр гривна төлнө».

	Дээрхээс үзвэл, тэр цагт сэхээтэн нь багаар үнэлэгддэг, агтчин тогооч нь нэлээд илүү үнэтэй байжээ.

	 

	25. Гэвч энэ бүх үнийг зарим талаар боломжийн, хүний язгуур хэргэм, нэр төр болон хүний амийг нэг их гутаагаагүй үнэ гэж хэлж болох юм. Энэ үнэ, хүний амьдралын хоосон чанарыг тэгтлээ гутаагаагүй үнэ гэж хэлж болох юм.

	Тэгтэл, тэр гэхийн тэмдэггүй даанч дээ гэмээр доогуур үнэ байсан юм. Үүнд:

	Ажилчныг хороовол — таван гривна.

	Тариачныг хороовол — таван гривна.

	Барлаг зарцын амь — таван гривна.

	Боолын амь — зургаан гривна.

	Заримдаа ч, үнэндээ «энгийн хүмүүсийн» амины үнэ нэмэгдэх нь нэмэгддэг байжээ.

	«Уран дархан болон гар урлагч эмэгтэйн аминд хүрсэн хүнээс арван хоёр гривна».

	Хууль энэрэнгүй бодлоос хол байсангүй.

	«Тэжээгчийг (авга ах) хороосон хүнээс — арван хоёр гривна».

	Хулгай, дээрмийг мөн элдвийн торгуулиар төлчихдөг байлаа. Гэхдээ энэ бүх торгууль арван хоёр гривнаас илүү байсангүй. Зөвхөн морины хулгай, түймэр тавьж галдахыг л «цөлмөн хоослох» гэдэг алдарт шийтгэлээр цээрлүүлдэг байжээ. Өөрөөр хэлбэл хэрэгтнийг гэрээс нь хөөж гаргаад эд хөрөнгийг нь «хуу хаман» тонон дээрэмддэг байж.

	 

	26. Ерөнхийдөө, мөнгөн торгууль нь бодож үзвээс бүхий л гэмт хэргийн цор ганц төлөөс болж байжээ. Тэгээд ч мэдээжээр, олон зууны турш үйлчилж ирсэн ийм хууль нь хэн их мөнгөтэй нь ойр орчныхоо намалдгийг шургааг ч юм уу эсвэл дуртай юмаараа цааш нь чихэж чадахаар барахгүй тэднийг алж шулж, бодсон бүгдээ хийж болох юм байна гэдэг ухамсрыг үүнээс илүү яах вэ гэмээр шингээжээ. Хууль түүний элдэв ааш, өчүүхэн ашиг эрмэлзлийг нь хамгаалдаг байжээ. Манай энэ үед ч гэх нь ээ, эд баялгийг дэндүү шүтэн мөргөх нь холгүй байдаг газар, сайх бардам сайрхаг омогтой ухамсар өөрчлөгдөөгүй хэвээрээ байгаа гэж бид бодож байна.

	Хувьсгалаас өмнө манай оронд аливаа баян хүн хамгийн хүнд ялаас ч амархан мултарчихдаг байсан нь мэдээж. Жишээлэхэд л баян тарган, нөлөөтэй газрын эздийн гэмт хэрэг гадагш мэдэгдэж байсан нь бараг үгүй. Мөнгөн хээл хахууль, танил тал хэргийг шүүхэд хүргэдэггүй байжээ.

	Жишээлбэл нэг ийм цуутай явдал байна. Калугийн амбан сайд Лопухин (1819 онд) хээл хахууль аваад өөрт нь хариуцуулсан мужийн бүх хэргийг зогсоож байжээ. Эл завшаан хайгч, өөдгүй шаар нэгэн удаа хүн амины хэрэгт яллагдсан газрын эзний хэргийг бүр долоон мянгаар хэрэгсэхгүй болгож байв.

	 

	27. Ингэхдээ, ямаршуухан яриа болж байсныг санаандаа төсөөлж бодож болох юм!

	— Уучлаарай, ингэхэд долоон мянгаас доош бол чи чадахгүй шүү гэж сайхан сэтгэлт амбан сайд мэдээжээр хэлсэн байж таарна.

	— Таван мянга бол ч гэж амьсгаа нь дээр гарсан газрын эзэн хариу дуугарав.

	— Лизет, хэмээн амбан сайд гэргийдээ хандан, — Хонгор минь хэдийн бид нөгөө... яагаа вэ дээ, баавгайд... хаядгийн чинь төлөө хэдийг авлаа даа, санахгүй биз. Дөрөв ий? За тээр, залуу минь, нэг баавгай язгууртныг ялимгүй базсаны төлөө л дөрвөн мянгыг авлаа шүү дээ. Харин таны энэ бол, тэнгэр минь, хүн амины хэрэг! Хэрэв хүний аминд хүрээгүй сэн бол, би танаас юу ч авахгүй байж мэднэ. Энэ бол таны дэндүү болгоомжгүйгээс л... гэхэд нь, 

	— За яах вэ, тохирлоо. Харин та үүнийг бушуухан л бүтээгээд аль. Тэгэхгүй бол цаад өөдгүй юмнууд чинь өдөр болгон хүрч ирээд... санаа зовоогоод, яршиг болоод байх юм гэж газрын эзэн хэлжээ.

	— Харин та тэдний нармайг нээгээд өг хэмээн амбан сайд мөнгөө далд хийнгээ өгүүлэв.

	Ерөнхийдөө хамгийг чадагч амбан сайд үнэхээр сайх хэргийг зогсоон дарчихжээ. Үнэндээ, хэрэв хэрэг явдал жишээ нь «тариачин» юм уу, эсвэл хөлсний ажилчны аминд хүрсэн тухай байсан сан бол бүрмөсөн дарагдах байж л дээ. Гэтэл газрын эзэн болгоомж алдан тайж хүнийг цааш нь харуулчихсан юм санжээ. Тэгээд хэрэг санамсаргүй таран, Петрбург хүрчихжээ.

	I Александр, Лопухинийг шүүхэд өгөх зарлиг буулгасан гэнэ. Сайх будилаантай хэрэг жил илүү сунжран юу ч болсонгүй дуусжээ. Чухамдаа гэвэл, тэр өөдгүй амбан сайдын хамаатан нь Төрийн зөвлөлийн дарга байсан учир шүүх захиргааны яам түүнтэй түнжин хагарахыг хүссэнгүй. Сайх луйварчны хэрэг ийнхүү дарагдаад өнгөрчээ. Түүгээр ч барахгүй хүн амины хэрэг ч дарагдсан байна.

	 

	28. За тэгээд, хэрэв хууль гуай мөнгөтэй хүнд тийм их хүндэтгэлтэй, хулчгар хандаж байсан болохоор мөнгөөр аливаа ялт хэргийг төлж болдог хойно, мөнгөнд шүлтэн татагдах нь зэгсэн ноцтой хэрэг байсныг өөрсдөө бодоод үз л дээ. Үнэндээ ч энэ талаар хүмүүс амжилтыг олж, бүхий л боломжийн гэсэн мөрөөдөл, хоосон бодлын туйлд хүрсэн гэхэд хилсдэхгүй. Гэвч, ёс суртахуунаар айхавтар их доголдсон гэлтэй. Нэг талаас, шударгаар амьдрахын тул, хувь тавилангийн хувирлаас айхгүй байхын тул, мөнгийг идэн завших хэрэгтэй байсан бөгөөд нөгөө талаас мөнгө олох нь бараг ямагт ялт хэрэгтэй холбогддог байлаа. Ийм юманд сандран мэгдэж бүрэн болно. Ийм учраас хөөрхий хүн гэдэг амьтан баахан мөнгө тонож авчхаад дорхноо энэ тухайгаа мартаад, саяхан болтол эд хөрөнгийг нь ашиглачихын тул төрсөн эцгийнхээ хоолойг ч хээвнэг огтолчхож дөнгөх л байсан хүн маань дотоод сэтгэл, нэр төрийн тухай бувтнан энэхүү хуулийн тухай бичдэг.

	Мөнгөнд ийнхүү улайран шүлэнгэтэхтэй ондоо ямар ч хэрэг жаахан ч атугай эгнэхээр байгаагүй юм гэдгийг шулуухан хэлье!

	Юу гэх гээд байна вэ гэвэл, мөнгийг олж авахын тулд ямар ч саад тотгор гэж байсангүй.

	 

	29. Мөнгө олох гэдгийн утга учир нь бүх л түүхийн үед гарч байсан аймшиг юм гэдгийг шуудхан хэлэх байна. Нэрт зохиолч Крамзин тухайн цагтаа «Хэрэв Орост юу болж байгааг ганцхан үгээр илэрхийлмээр санагдвал «хулгайлж байна л гэж хэлүүштэй» гэсэн байдаг. Тэгэхдээ бид мэдээж, мөнгө олдог мэргэжилтэн гэмээр мэргэжлийн хулгайч тонуулчдын тухай ярихгүй л дээ. Энэ бол өдөр тутмын, сонирхол нэг их татамгүй эд. Харин бид таны элэгсэг анхаарлыг, хулгай худал хийх нь санаанд оромгүй гэмээр зарим нэг ямбатай, хүндтэй хүмүүст хандуулах гэсэн юм.

	Бид дээр Меньшивковын тухай толилуулсан. Энэхүү луйварчин зөвхөн I Петрийн хаанчлалын үед дөрвөн удаа хулгай хийсэн, хээл хахууль авсан хэргээр шүүхэд татагджээ. Петр хаан дотно хүндээ ивээнгүй хандаж, тухай бүрд нь цаазлагдахаас аварч байжээ. Түүхчид л залаагүй бол гэвч жишээ нь, нэгэн шүүхэд ноён Меньшиков ойролцоогоор гурван зуун мянган рублийн торгууль төлж байжээ. Тэр үед ийм их мөнгө гэдэг дуулдаж сонстоогүй зүйл байлаа. Хэрэв ийм айхавтар торгууль байсан бол хэр зөрүүд этгээд байсныг бодоод үз л дээ. За одоо, тэр үеийн өндөр дээдсийн нэг, Петр Толстой ноёныг хар л даа. Сайх хүндэт хүн бол I Петрийн хам зүтгэгч, Константинополь дахь манай элчин сайд, тэр үеийн том зүтгэлтэн, ухаалаг, тэр бүү хэл олон талын авьяастай гэгдсэн хүн байлаа.

	 

	30. Константинопольд элчнээр явахдаа (1705 онд) туркийн түшмэлийг хахуульдаж авах хоёр зуун мянган алтан зоос авчээ. Ингээд дараа нь тогтоогдсоноор мань хүн мөнгөний талаас илүүг нь өөртөө шингээчихжээ.

	«Таньж мэдэхгүй туркт төлж байснаас, хөдөлмөрлөснийхөө шанг өөртөө авдаг хэрэг ээ» хэмээн бодсон нь лавтай. Гэтэл нэг бичээч Тимофеев гэгч түүний тухай ховын мэдээ бичжээ. Энэхүү нууц ховыг нь Толстой замаас нь барьж амжсан байна. Тэгээд мөрөө булахын тулд нөгөө хөөрхий бичээчдээ хор уулгачихжээ. Ингэж хор идүүлснээ элчний захирамжид өөрөө айлтгал бичиж, бичээчийг цааш харуулснаа, лалын шашинд орохыг завдаж байсан гэдгээр цагаатган шалтаг заасан байна. Түүх сайх хачин сонирхолтой баримт болох П. Толстойн захиаг (1706 оны зургаан сарын арван) хадгалсаар иржээ. Ноён Толстойн бичсэн нь: «... Бичээч Тимофеев буруу номтон болохоор завджээ. Түүний санааг мэдэхэд бурхан надад тусаллаа. Түүнийг дуудан ирүүлж байшиндаа нууцаар түгжсэн юм. Шөнө нь хундага дарс уугаад дорхноо талийж биднийг тийм айхавтар гайнаас гэтэлгэлээ...» 

	Энэхүү зальжин захиаг, дипломатын жаягийн дагуу, болсон хэргийг нэг их сүйд бололгүйгээр бичсэнийг харж байгаа биз дээ. Харин чухам болсон явдал нь гэвэл Толстой, бичээчийг өрөөндөө түгжчихээд, түүнд нэг лонх хортой дарс өгчээ. Тэнэг бичээч дарснаас балгаж байгаад хүлцэнгүй сүнсээ тэнгэрт даатгачих нь тэр. Тэгснээрээ ч Толстойг айхавтар гайнаас хамгаалжээ гэж болно.

	 

	31. Гэвч цааш нь харъя. Амь бусниулсны учир шалтгааныг хаанаас нь ч харсан хөдөлшгүйгээр гаргасан болохоор бичээчийг цааш нь харуулсан хэрэг дорхноо намдав. Өөр шашны шүтлэгт орох нь, орос засгийн газрын хувьд, ямагт, өөдгүй явдлын туйл шиг үзэгддэг байсан юм. Энэ нь засгийн газрыг үнэхээр гомдоодог байв. Доорх улс нь шашин шүтлэгтээ, эзэн дээдэстээ тийм ч ханамжтай бус байснаас тэднээс зулбан бултаж байна гэсэн өөдгүй итгэлийг төрүүлдэг ажээ. Гэвч сар өнгөрөөгүй байтал элчний нарийн бичгийн дарга нь мөн л айлгүйгээр Толстойн тухай хов бичиг бичжээ. Толстой ноёны хуваалцахыг хүсээгүй, сайх томхон хулгай булхай нь ойр орчмынхны нь сэтгэлийг тэгтлээ хөдөлгөсөн нь илт байлаа. Тэгэхэд нь Толстой эл нарийн бичгийн даргадаа хор өгч амыг нь барьжээ. Тэгээд л өөрөө элчний захирамжид, нарийн бичгийн дарга туркийн ноёдтой нууц холбоотой байсан, тэгээд мөрөө булахын тулд ямар ч хар буруу санаагүй өөрийг нь ховлон нууцаар матаж байжээ гэж мэдэгдсэн байлаа.

	Хэрэг явдал Петрбургт хүрсэн боловч, иймэрхүү хэрэгт аль хэдийн чих нь дөжирчихсөн I Петр үүнийг үл мэдээчин болж сайх хэргийг зогсоохыг зарлиг болгожээ. Бусдын хажууд бол, Толстой маань үнэхээр зэгсэн ариун хүн байсан хэрэг. Бусад нь ямаршуухан амьтан байсныг бодоод үз л дээ. Ерөнхийдөө, мөнгөтэй холбоотой, бүгдийг нь тоочин ярихын аргагүй олон олон тохиолдлыг, эрхэмсэг түүх мэдэж байгаа юм.

	 

	32. Тэгээд ч бид энэ бүхнийг дурдан таныг чилээхгүйн дээр мэдэж байгаа бүхнээ тоочин, та бүгдийн сэтгэл санааг сэвтүүлэн дургүйцүүлэхгүйг хичээлээ. Бүх юм хаанаас нь ч харсан бүрэн ойлгомжтой гэж болно. Ямар ч асуулт алга даа гэж болно. Зөвхөн л мөнгөнд шүлтэн шунах нь хүндэт хүн төрөлхтний сэтгэлийг донсолгон доргиулж байсан, одоо ч доргиулж байгаа хамгийн их, асар хүчтэй шунал тачаалын нэг гэдгийг хэлэх гэсэн юм.

	Сайх цаглашгүй шунал тачаалыг, төр улс заримдаа өөрийн өчүүхэн хэргийг бүтээхийн тулд чадмаг ашигладаг байжээ. Жишээлбэл, улс төрийн гэмт хэрэгтнийг барих хэрэгтэй болоход, хамгийн түрүүнд толгойг үнэлэн зарладаг байв. Түүхийн хуудас бүрд шахам, аль нэг толгойны үнэ тааралддаг. Жишээлбэл ромын дарангуйлан захирагч Сулла (манай тооллын өмнөх 83 он) төрийн эрхийг аваад, өөрийн дайсан Марийг сүслэн дагагч нарыг хүйс тэмтрэх лүндэн буулгажээ. Хэнийг ч сайх хүйс тэмтрэлээс бултуулахгүйн тулд хүн гэгч амьтны сэтгэл санаа, амьдрал ахуйг сайтар мэддэг асан Сулла толгой бүрд асар өндөр үнэ тогтоожээ. Толгойг нь тасалсан хүн бүрийн төлөө арван хоёр мянган динар (ойролцоогоор таван мянган алтан рубль) шагнана гэж зарласан байна.

	 

	33. Сайх цаглашгүй өндөр үнэ, хүн зоны сэтгэл бодолд айхавтар нөлөөлж цаг бүрд л Суллын өргөө рүү, тасар цавчсан толгой барьсан алуурч цувж байжээ (түүх ийнхүү өгүүлж байна). 

	Ямаршуухан юм болсныг бид багцаалан төсөөлье л дөө.

	— Энд юм болов уу?.. Нөгөө толгойтой... хэмээн алуурч хулчганан хаалга цохингоо асууна.

	Нимгэн дотуур цасан цагаан цамцтай, нүцгэн хөлдөө шаахай углан, түшлэгтэй сандалд налайсан Сулла ноёнтон, шалиг дуу аялсан шигээ шийтгэгдэгсдийн нэрийг гүйлгэнгээ хажууд нь нэг тэмдэг тавилан сууна. 

	Боол нь хүндэтгэлтэйеэ бөхөлзөн, 

	— Тэнд... дахиад л толгой барьсан амьтан ирлээ... Оруулах уу, яах вэ? гэж асууна.

	— Дууд.

	Үнэт бараагаа болгоомжтойёо тэвэрсэн алуурч орж ирнэ.

	— За аль вэ! Юу авчрав? Наадах чинь юу вэ? гэж Сулла асууна.

	— Жирийн л нэг... Толгой...

	— Толгой гэдгийг нь харж л байна. Тэгэхдээ наадах чинь ямар толгой вэ? Юугаа аваад ир ээ вэ?

	— Жирийн л толгой... Зарлиг болгон тушааснаар л...

	— Зарлиг болгон... Наад толгой чинь, энэ жагсаалтад алга даа. Хэний толгой болж байна? Ноён нарийн бичгийн дарга аа, юун толгой болохыг нь хараадхаач.

	— Гаднын хүний л толгой бололтой, хэлж мэдэхгүй байна... Нэг хүнээс л тасалсан, гарал язгуур нь мэдэгдэхгүй толгой байх шиг байна... гэж нарийн бичгийн дарга нь хэлнэ.

	 

	34. Алуурч ихэд эмээн уучлал эрж, 

	— Өршөөгөөрэй... Буруу хүнтэй дайралдчихсан бололтой. Тэвдэж адгасандаа мэдээж андуурч таарлаа л даа. Тэгвэл энэ толгойг авч хайрла. Энэ бол эргэлзээгүй зөв толгой доо. Нэг төрийн зөвлөлийн гишүүнийхийг тас цавччихсан юм.

	— За тэр, энэ бол өөр хэрэг гэж Сулла хэлээд, төрийн зөвлөлийн гишүүний нэрийн өмнө хүснэгтэд тэмдэг тавингаа, — Наадахдаа нөгөө арван хоёр мянгыг өгч үз... Толгойг энд тавь. Харин үүнийгээ аваад арил. Чааваас, хий дэмий нэг амьтны толгойг цавчиж дээ... гэнэ.

	— Уучлаарай... дайралдчихсан юм.

	— Дайралдчихсан юм гэнэ шүү... Хүн болгон л зөрж өнгөрснийхөө толгойг хяргаад байвал... мөнгө хүрэхээ болино.

	Алуурч мөнгөө аваад санаандгүй хяргачихсан толгойгоо шүүрч аваад эзэндээ хүндэтгэлтэйгээр бөхөлзөн байж явлаа.

	Ерөнхийдөө хэдхэн долоо хоногийн дотор Суллад хоёр мянга гаруй толгой авчирч өгчээ. Гунигт тавилангаасаа хэн ч мултарч чадаагүй гэдгийг түүх хээвнэг өгүүлж байгаа юм.

	 

	35. Гэвч хагас зууны дараа (манай тооллын өмнөх 43 онд) нэгэн удаа толгойн үнэ санамсаргүй суга өсөхөд, орчлонд урьд өмнө үзэгдээгүй хядаан болсон ажээ.

	Ромын консул Марк Антоний, Юлий Цезарийг алагдсаны дараа, төрийн зөвлөлийн гурван зуун гишүүн, хоёр мянган морьт цэргийг цааш нь харуулах ял ногдуулжээ. Тэгээд ноён Суллын мөрөөр замнан жагсаалтад орсон хүмүүсийг богино хугацаанд үгүй хийсэн хүмүүст өндөр шан харамж хайрлана гэж зарлажээ. Үнэндээ ч нэг толгойд хорин таван мянган динарын (найман мянга шахам рубль) өгнө гэж тогтсон нь хачин өндөр үнэ байв. Боолчуудыг доод төрөлтөн гэдгийг нь ойлгуулахын тулд өндөр дээдсийг цааш нь харуулахад, багаар мянган динар шагнахаар тогтжээ.

	Чухам юу гэгч болсныг бодохоос ч аймаар. Хүүхдүүд нь эцгээ нухаж байсныг түүх хэлж байна. Эхнэр нь унтаж байгаа нөхрийнхөө толгойг огтолж байлаа. Өртэй улсууд мөнгө зээлдүүлсэн хүнээ гудамжинд барьж аван нухаж байв. Боолчууд нь эздээ отон хороож байв. Гудамж тэр чигээрээ цусанд умбажээ.

	Үнэндээ ч толгойн үнэ тэнгэрт хадчихсан байв. Хэрэв төрөөс иймэрхүүгээр үргэлжлэн төлөөд байсан бол сарын дотор л хүмүүс бие биесээ хядаж дуусах байсан гэж бодогдмоор байгаа юм.

	Гэлээ ч түүх үүнээс өндөр үнийг мэдэж байгаа юм. Жишээ нь, ромын уран илтгэгч нарын сор болсон алдарт Цицероны толгойг тавин мянган динараар үнэлсэн байдаг.

	Сайх тас цавчсан толгойг ширээн дээр тавьжээ. Ингэтэл Марк Антонийн эхнэр болох галзуу солиотой, завхарсан эхнэр Цицероны хэлийг сүлбээр зүүгээр хатгачин «Одоо яриад үзэг» гэж байсан гэдэг.

	 

	36. Гэвч хамгийн өндөр үнэ нэгэн удаа, английн хаан I Карлын толгойд тогтоогдсон гэж байгаа. I Карлыг дөрвөн мянган фунт стерлингээр (дөрвөн сая орчим рубль) худалдсан юм. Гэвч үүнээс хямдаар өгч болохгүй байсан бололтой. Хоёр гүрэн сарын турш наймаалалцсан байж л дээ. Карлын амь зулбаж очсон Шотланд христос шашин шүтлэгээ умартан түүнийг дөрвөн саяар Англид өгчээ. Тэгээд бид сайх үнэ нь хадсан толгойг ямар их болгоомжтой цавчаа бол доо гэдгийг төсөөлж л байна.

	Гэхдээ бидэнд мэдээж үнэ нь бус харин хэрэглэсэн арга нь л сонирхолтой.

	Наполеон, эх орныхоо тусгаар тогтнолын төлөө ард олны бослогыг удирдсан тироль Гоферийн толгойд хоёр мянга орчим рублийг төлнө гэж амлаж байлаа. Тэгэхэд л ууланд бүгж байсан Гоферийг хоёрхон хоногийн дараа нутгийнхан нь хэдийн барьж, францчуудад тушаан, (1810 онд) тэндээ буудуулжээ.

	За ингэхэд, сайх эелдэгхэн мөнгөний аргыг, бүх түүхийн үед, тэр бүү хэл шинэхэн үед ч хэрэглэсээр ирсэн байх юм.

	Оросын өдөөн тагнагч Дагаевын10 толгойд (1874 онд) хаант засгийн газар их хэмжээний мөнгө өгөхөөр амласан нь сонирхолтой байна. Петрбургийн гудамжинд түүний зураг бүхий зарлалыг наажээ. Байгаа газрыг нь заасан хүнд таван мянган алтан рубль, харин «барьж авахад тусалбал» арван мянган алтан рублийн үнэ өгнө гэж тогтоожээ. Гэвч сайх өөдгүй шаар ногдох тавилангаасаа зулбачихсан юм. Америкт зугтааж очоод ёстой л нөгөө ярьдгаар номоороо нүд аньсан билээ.

	 

	37. Ингээд, түүхэн тууриа үүгээр тасалъя. Зөвхөн бүхий л цаг үед ямар ч нөхцөл байдалд мөнгө гэдэг маань заримдаа хамгийн хэцүү хүнд зорилгыг биелүүлэх цорын ганц арга байсныг л дээр дурдсан дээр нэмж хэлэх байна. Мөнгөөр албан тушаалыг ч, амьтан хүнийг ч худалдаж авдаг байж. Мөнгөөр гүнгийн зэрэг, элдэв гайхалтай боломжийг ч худалдан авч болдог байлаа. Жишээлбэл, ямар нэг ашигтай юманд баахан мөнгө өргөчхөөд эзэн ван ч юм уу, хатан хаантай хамт гүнцэг зооглож ч болно. Ерөнхийдөө, бүх л үүд хаалга, зүрх сэтгэл мөнгөний өмнө нээгдэнэ. Өдөөн хатгагчид, хүн ч сэтгэлийнхээ мөр төдийг худалдчихдаг байлаа. Ер нь худалдагдахгүй юм байсангүй. Мөнгө гэгч эд хүн төрөлхтний элдэв бузар булайг яахын ч аргагүй орогнуулдаг газар нь байсан гэлтэй. Хамгийн өөдгүй муу овтнууд мөнгөөр дулдуйдан улс төрийн амьдралын дээр нь хөөрөн гарч, бүхэл бүтэн төрийн хувь заяаг шийдэж байсан нь цөөнгүй. Элдэв муу аргаар хэдэн саяыг хураасан луйварчин дамын наймаачин, хамгийн увайгүй зальхай этгээд Лоу гэгч шотланд эр (1716 онд) Францад санхүүгийн шалгагч генералаар тохоогдож байлаа.

	Одоо үеийн хилийн чанадын үйл явдлыг илэн далангүй хардаг юм аа гэхэд иймэрхүү цөөн бус явдлыг гаргаад ирж болно гэж бодогдох юм.

	 

	38. Ерөнхийдөө, бүхий л түүхийг сөхөн үзэж байхдаа бид, мөнгө гэгч эд, балран сүйрч байсан ганц ч тохиолдлыг үзсэнгүй.

	Гэлээ гэхдээ, нэгэн гайхалтай сүйрлийн тухай сонирхолтой явдлыг та нартаа дэлгэж болох л байна.

	Энэ явдал эрдэнэсийн зүйлсийн алдарт дархан, уран барималч Бенвенуто Челлинид тохиолдсон юм.

	Хутагт хамбын ордон сайх цаанаа явдалтай уран бүтээлчээс салахын түүс болоод, цааш нь харуулахаар шийдэж л дээ. Челлини энэ үеэр сангийн алт хумсалсан хэргээр хар гэрт сууж байж. Мэдээжээр Челлини өөрийгөө хилс хэрэгт гүтгэгдсэн гэж үзэж байсан ч гэлээ бид түүнийг нь нотлох гэж оролдох арга алга. Тэр хүний суу залийг нь хүндэтгэж худал хэлэлтэй нь биш дээ.

	За ингээд ламбугай нар уран дархантай тооцоо дуусгах боломжийг зүгээр орхихгүйгээр шийджээ. Олон жилийн турш, зоримог шазруун зангаараа тэднийг хашрааж гүйцсэн хүн байж.

	Тэгээд л нүд аниулах юм болж, тэгэхдээ үхэл нь жам ёсны л болж харагдах ёстой гэж шийдэж гэнэ. Энэ хэрэгт хор яагаад ч тохирохгүй байв. Хордсоны тэмдэг даанч илт ажиглагдана. Үнэнч шударга, тэнгэрээс эмээдэг хутагт хамбын дургүйг хүргэхээр элдэв хов жив, худал яриа гарах болно. Ер нь ч тэгээд хутагт хамба, эрхэм шүтээн, «Христосын амилсан дүр» байснаа гэнэт хүний амийг бүдүүлгээр хороох нь ямар ч байсан эвгүй нь мэдээж. Нэг үгээр хэлэхэд, дуу шуугүйхэн, гол нь христос шашны хүлцэнгүй байдлаар л хийхийг хүссэн хэрэг.

	Тэгээд хоригдсон хүнд хорын оронд, шовхолж нунтагласан доржпалам хоолонд нь холихоор шийджээ. Энэ бол шалгарсан арга байв. Гэдэс дотор муудсан ч юм уу, ходоод эвгүйрхсэнээс юм шиг үхээд өгнө.

	 

	39. За ингээд хутагт хамбын ордныхон сайх авсаар элэгддэггүй чулууг нүдэж шовхлуулахаар нэгэн уран дарханд өгчээ.

	Өөдгүй уран дархан, түүнээс нь хожоо олохыг хүссэндээ тэр доржпаламын оронд арай зөөлхөн, бага үнэтэй эрдэнийн чулуу болох биндэрьяаг нунтаглачихжээ.

	Шунаг хомхой инжаан ч үүгээр нэлээд алт хожиж, харин Челлиний хувьд сайх нунтагласан зөөлөн чулууг хоолтойгоо залгичхаад, наждаа эдэлсэн хүн төрөлхтний тусын тулд амьд үлдсэн байна.

	Өөрийнх нь бичсэнээр, Челлини хэдийгээр үхэл ойртлоо хэмээн үнхэлцгээ хагартал айж байсан ч дараа нь туршлагатай инжаан болохоор нунтагласан чулуу нь үхлийн аюултай доржпалам бус биндэрьяа байсныг таньжээ.

	Мөнгө гэгч эд өөрт нь зориулагдсан тэр үүргийг биелүүлээгүй цорын ганц тохиолдлыг энэ гэлтэй.

	Гэлээ ч гэсэн нөгөө л үүргээ гүйцэтгэсэн боловч чухамдаа өөр хүнд ашигтайгаар эргэчихжээ. Тэгэхээр мөнгөний туяа үүнээс болж бүдгэрсэнгүй.

	Гэвч бид, мөнгө гэгч эд агуу их хүчиндээ аймшигтайгаар баларсан нэгэн учралыг мэдэж байна. Тэгэхэд ямар ч юм тус болж чадсан нь үгүй. Ингээд юу болсныг өгүүлье.

	 

	40. Энэ маань бүр өгүүлэл гэхийн аргагүй, тэр чигээрээ бүхэл бүтэн түүх юм.

	Агуу хүчирхэг Ром улсын тэнгэр нь хаяж, уналтад орсон үеийг өгүүлж байгаа юм.

	Тэрхүү догшин ширүүн гэмээр үед мөнгө зарим нэг үүрэг гүйцэтгэж байлаа л даа. Ромд гэнэтхэн асар их алт мөнгө цугласныг түүхчид хүүрнэж байна. Хэргийн учир нь Ром үүний өмнөхөн Ази болон Македонид том том ялалт байгуулсан юм байж. Үүнийхээ ачаар ч хагартлаа баяжжээ. Дааж давшгүй дайны төлбөр болон эзэлсэн газар нутгийг дээрэмдэн тоносон нь Ромд хачин их алт мөнгө цутган орох болгожээ. Хэрэг ажил ийнхүү зэгсэн нааштайг харгалзан төрийн зөвлөлөөс бүх хүн амыг бүхий л татвар гувчуураас хорин дөрвөн жил чөлөөлсөн байна. Энэ явдал, баяд, панзчидыг хачин ихээр хөхиүлэн урамшуулсан ажээ.

	Мөнгөтэй нэг нь улам илүү олж хураахыг шамдана. Олон хүн аминд халтай ашиг хонжоо хөөж эхлэв. Тэгээд үгээгүй ангиа улам ч ихээр хоосруулан дарлах болжээ. Ингээд түүхийн мэдээлж буйгаар бол Ром алт мөнгөнд хахаж цацаж эхэлжээ. Тэгээд наргиан дарвиан, хөл толгойгоо алдсан найр цэнгэл тоймоо алдлаа.

	Баян таргандаа цатгалдан, баяр цэнгэлдээ ташууран бялуурсан язгууртан ноёд санаанд багтамгүй садар, наргиа, хурим той хийдэг болжээ.

	Баячуудын ширээн дээр баян тансгийн элдэв чамин амттаныг авчирч тавьдаг боллоо.

	Ромын нэрт хянан шалгагч Порций Катон төр улсын байдлыг ганцхан өгүүлбэрээр тодорхойлсон нь: «Хөллөгөөний шараас загас нь үнэтэй хотод хэдийн юугаар ч тусалж болохгүй» гэсэн байдаг.

	 

	41. Тэгж хэлснээр нь ч болсон юм. Ромд юу ч тус болсонгүй. Тэгээд Ром удсан ч үгүй дэлхий дахины ач холбогдлоо алджээ.

	Мөнгөний тухай түүхийн хүүрнэл ийм байна. Аймшигтай хорон явдал, ялт хэрэг, алаан талааныг өгүүлж байна. Бүхэл бүтэн ард түмэн сөнөснийг, бузар зальхай өөдгүй шаарнууд магтуулан өргөмжлөгдсөнийг, мөнгө гэгч юмнаас хүмүүст үзүүлсэн том жижиг доргионуудыг түүх хүүрнэж байна.

	Тэгээд ч бид, өршөөгөөрэй, одоо энэ бүхэн, хуучин байсан шигээ байхгүй гэдэгт итгэхгүй л байна. Яг л хуучин шигээ юм болж байгаа гэж бодож байна.

	Харин манай орны хувьд бол, үндсэндээ ийм явдал байхгүй, тийм учраас ч бидэнд алган дээр байгаа юм шиг гэж ярьдаг шиг харагдаж байгаа юм.

	Гэвч би мэдээж, ёс суртахуунаар цэцэрхэхгүй л дээ. Эрхэм уншигч минь, бид амьдрал, үйл явдлыг буянтай, хорлонтой гэж хуваахгүй ээ. Тэгээд ч пээ, пөөх гэж хэлэхгүй. Харин бид манай саруул гэгээн амьдралыг нэлээд бааздуухнаар сайн, муу гэж хуваана.

	Тэгээд л түүхийг хичээнгүйлэн анхаарч уншаад бид, бүр ингэж хуваагаад байхад ч сайн нь хэтэрхий бага, харин муу нь хаана л бол хаана зэгсэн их байсныг ажигласан юм.

	Тэгээд бид энэхүү муу нь бүр мөнгөнөөс ч биш, харин гайхалтай систем буюу чухамдаа гэвэл мөнгө гэгч зүйл дамжих ёстой тэр гарт бус өөр гарт л хуваарилагдсанд байжээ гэдэг даруухан саналд хүрээд байна.

	 

	42. Түүгээр ч барахгүй, бид ирээдүйн манан дунд, мөнгө гэгч эд, нар, сар, одыг, бүрэн хүндэтгэлтэй бие хүнийг хиртээж байсныг өгүүлсэн гэж болмоор бүдүүлэг түүхийн гаслантай хуудаснуудыг цэвэрхэн нарийн хуруугаараа эргүүлэн буй хүний ивээнгүй байдалтай хүйтэн инээмсэглэлийг гэнэтхэн хардаг юм байна. Тэр бүү хэл, дараагийн хэсэгт та бүхэнд хүүрнэхээр зэхэж байгаа хайр сэтгэл ч тэнд орж байгаа юм шүү.

	Гэвч хий дэмий олныг өгүүлэн, шүүмжлэн хэлэлцэж, халаг хоохой болоод юугаа хийх вэ.

	Мөнгө бол манай энэ өөрчлөгдөөд байгаа амьдралд ч хүртэл томоос том нөлөө үзүүлж байгаа бөгөөд цаашид ч үзүүлэх болно гэдгийг шулуухан хэлчихье. Энэ бүгд үгүй болох тэр баяр ёслолын өдрүүд (үнэнээ хэлэхэд эвгүй л байна) бидэнд огт тодорхойгүй байгаа юм. Тэгээд энэ ямаршуухан байдлаар болох, тэр үед хүн бүр юу хийх нь бидэнд үнэндээ, чухмыг хэлбэл бүр тодорхойгүй бүү хэл, огт ойлгогдохгүй байгаа юм. Ер нь тэгээд энэ маань яаж ч таарах юм бэ дээ.

	Гэвч манайд мөнгөтэй, чухамдаа гэвэл эд баялагтай холбоотой олон гунигт явдал хэдийн ул мөргүй алга болжээ. Ингээд бид амьдралын олон олон аюул, гайгаас зарим талаар чөлөөлөгдөөд байна. Тэгээд бид энэхүү нөхцөл байдлын өмнө малгайгаа аван мэхийн ёсолъё.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

